
	1․ Վարչապետի աշխատակազմ
տարածքային զարգացման և շրջակա միջավայրի հարցերի վարչություն
	

	1. 
	N 

	1.	«Ռիելթորական և անշարժ գույքի կառավարման գործունեության մասին» օրենքի նախագիծը (այսուհետ՝ նախագիծ), ի թիվս այլնի, լրամշակման արդյունքում վերնագրվել է նաև «անշարժ գույքի կառավարման գործունեության մասին», մինչդեռ, նախագծի 3-րդ հոդվածի 1-ին մասի 1-ին կետով սահմանվում է, որ ռիելթորական գործունեությունը մասնագիտացված ձեռնարկատիրական գործունեություն է, որն ուղղված է սույն օրենքով սահմանված ռիելթորական ծառայությունների մատուցմանը, իսկ նույն հոդվածի
1-ին մասի 2-րդ կետով էլ սահմանվում է, որ ռիելթորական ծառայությունները անշարժ գույքի և դրա նկատմամբ առկա գույքային իրավունքների օտարման, վարձակալության հետ կապված գործարքների կնքման համար իրականացվող միջնորդավորված ծառայություններ են, ինչպես նաև՝ անշարժ գույքի և դրա նկատմամբ առկա գույքային իրավունքների աճուրդների և մրցույթների կազմակերպում, անշարժ գույքի կառավարում: Ներկայացված իրավակարգավորումներից կարելի է եզրահանգել, որ ըստ էության անշարժ գույքի կառավարումը ռիելթորական գործունեության հիմք հանդիսացող ռիելթորական ծառայության մաս է կազմում և դրա առանձնացումը նախագծի վերնագրում լրացուցիչ պարզաբանման և հստակեցման կարիք ունի:
	Ընդունվել է։
 Նախագծի վերնագիրը խմբագրվել է՝ համաձայն ներկայացված դիտարկման։

	2.	Նախագծի 3-րդ հոդվածի 1-ին մասի 16-րդ կետով սահմանվում է, որ «էսքրոու հաշիվը բացառապես սույն օրենքով սահմանված անշարժ գույքի կառավարման ծառայությունների մատուցման դիմաց, անշարժ գույքի կառավարչին վճարվող վճարների, ինչպես նաև այդ ծառայությունների մատուցման արդյունքում պատվիրատուին փոխանցման ենթակա եկամուտների մուտքագրման համար բացված բանկային հաշվեհամար»: Մինչդեռ, նախագծի 11-րդ հոդվածի 1-ին մասով սահմանվում է, որ «Ռիելթորական կազմակերպության կողմից անշարժ գույքի և դրա նկատմամբ առկա գույքային իրավունքների աճուրդների և մրցույթների կազմակերպումն իրականացվում է ռիելթորական ծառայությունների մատուցման պայմանագրի հիման վրա»։ Քննարկվող հոդվածի 2-րդ մասով էլ, ի թիվս այլնի, սահմանվում է, որ «Կանխավճարնները ենթակա են փոխանցման բացառապես էսքրոու հաշիվների միջոցով»։ Արդյունքում, գտնում ենք, որ նշված իրավակարգավորումները վերանայման և հստակեցման կարիք ունեն, քանի որ մի դեպքում սահմանվել է, որ էսքրոու հաշիվը բացառապես վերաբերելի է անշարժ գույքի կառավարման ծառայություններին, իսկ մյուս դեպքում դիտարկվել է նաև ռիելթորական կազմակերպություններին:
	Ընդունվել է։
Նախագծի 3-րդ հոդվածի 1-ին մասի 16-րդ կետում կատարվել է համապատասխան լրացում։

	3.	Նախագծի 18-րդ հոդվածով սահմանվում են համապատասխան վկայականի գործողության կասեցման և դադարեցման կարգավորումները: Մասնավորապես՝ 1-ին մասի 1-ին ենթակետի համաձայն՝ «վկայականի գործողությունը կասեցվում է` ռիելթորական ծառայությունների մատուցման պայմանագրի կնքումից հետո հինգ աշխատանքային օրվա ընթացքում սույն օրենքով սահմանված տեղեկությունները միասնական տեղեկատվական համակարգ չմուտքագրելու  կամ միասնական տեղեկավական համակարգ իր կողմից մուտքագրված տվյալների փոփոխությունների դեպքում հինգ աշխատանքային օրվա ընթացքում չթարմացնելու և չճշտգրտելու,  ինչպես նաև վաճառված կամ  վաճառքից հանված գույքի վերաբերյալ միասնական տեղեկավական համակարգ մուտքագրված բոլոր տվյալները չհեռացնելու դեպքում»: Մինչդեռ, նախագծերի փաթեթով ներկայացված՝ «Հայաստանի Հանրապետության վարչական իրավախախտումների վերաբերյալ օրենսգրքում լրացումներ կատարելու մասին» օրենքի նախագծի 1-ին հոդվածով սահմանվում է, որ «(...) ռիելթորական ծառայությունների, անշարժ գույքի կառավարման ծառայությունների մատուցման պայմանագրի կնքումից հետո եռօրյա ժամկետում պայմանագրի առարկա հանդիսացող անշարժ գույքերի վերաբերյալ տեղեկությունները միասնական տեղեկատվական համակարգում չմուտքագրելը առաջացնում է տուգանքի նշանակում` սահմանված նվազագույն աշխատավարձի հարյուրապատիկի չափով»: Արդյունքում, նախ լրացուցիչ հստակեցման կարիք ունի այն հանգամանքը, թե ինչու՞ է դիտարկվել մի դեպքում 5 աշխատանքային օրյա ժամկետ, մյուս դեպքում 3-օրյա ժամկետ՝ ըստ էության նույն կարգավորման համար: 
Բացի այդ, ինչպես քննարկվող իրավախախտման, այնպես էլ մի շարք այլ դեպքերով (օրինակ՝ առանց ռիելթորական ծառայությունների մատուցման պայմանագրի կնքման ռիելթորական ծառայություններ մատուցելու և այլն) նախագծերի փաթեթով նախատեսվել են մի դեպքում վկայականի կասեցման կամ դադարեցման գործընթաց, մյուս դեպքում՝ վարչական պատասխանատվության գործընթաց: Սակայն, նախ պարզ չէ, թե լիազոր մարմինը նույն իրավախախտման համար ինչ հիմնավորմամբ է կատարելու վարույթի ընտրության որոշում՝ առաջնորդվելու կամ վարչական պատասխանատվության կամ վկայականի կասեցման (կամ դադարեցման) վերաբերյալ:
Ելնելով վերոգրյալից և հաշվի առնելով նշված ոլորտի պատշաճ կարգավորման անհրաժեշտությունը, ինչպես նաև նկատի ունենալով «Վարչական իրավախախտումների վերաբերյալ» օրենսգրքի 24-րդ հոդվածի 2-րդ մասով սահմանված կարգավորումները առ այն, որ մեկ վարչական իրավախախտման համար կարող է նշանակվել հիմնական կամ հիմնական ու լրացուցիչ տույժ՝ առաջարկում ենք քննարկել որակավորման վկայական ստացած անձանց կողմից օրենսդրության պահանջների խախտմամբ իրականացված գործունեության համար նախատեսել միաժամանակ նաև վարչական պատասխանատվության միջոց կիրառելու անհրաժեշտությունը:
	Ընդունվել է։
Նախագծի 18-րդ հոդվածում կատարվել է համապատասխան լրացում։

	4.	Նախագծով նախատեսվում է ներդնել միասնական տեղեկատվական համակարգ և համաձայն նախագծի կարգավորումների գործելու է վճարովի հիմունքներով, որի համար «Պետական տուրքի մասին» օրենքում լրացումներ կատարելու մասին» օրենքի նախագծով առաջարկվում է, ի թիվս այլնի, սահմանել պետական տուրք միասնական տեղեկատվական համակարգի միջոցով անշարժ գույքի վերաբերյալ տվյալների մուտքագրման համար և համաձայն նշված օրենքի նախագծի 1-ին հոդվածով լրացվող 73-րդ մասի ա) կետի՝ ֆիզիկական անձանց համար (տվյալների յուրաքանչյուր մուտքագրման համար) բազային տուրքի 5-ապատիկի չափով»:
Վերոգրյալի վերաբերյալ հայտնում ենք, որ լրացուցիչ պարզաբանման կարիք ունի ֆիզիկական անձանց համար տվյալների յուրաքանչյուր մուտքագրման համար սահմանված դրույթը, քանի որ պարզ չէ, արդյո՞ք խոսքը մեկ ամբողջական գույքային միավորի մասին է, թե այն վերաբերելի է նաև դրա մեջ ներառվող յուրաքանչյուր տվյալի փոփոխմանը (օրինակ՝ եթե արդեն իսկ գույքը ներառված է միասնական համակարգում և դրանում գնի փոփոխություն է իրականացվում, արդյո՞ք ամեն դեպքի համար պետք է վճարվի նշված գումարը):
	Ընդունվել է։
««Պետական տուրքի մասին» օրենքում լրացումներ կատարելու մասին» օրենքի նախագծում կատարվել է համապատասխան փոփոխություն, հստակեցնելով, որ 
Ֆիզիկական անձանց կողմից համապատասխան տուրք վճարվում է միասնական համակարգում յուրաքանչյուր անշարժ գույքի միավորի վերաբերյալ  տվյալների մուտքագրման համար։

	5.	Նախագծի մի շարք դրույթներում (8-րդ հոդվածի 12-րդ մաս, 18-րդ հոդվածի 9-րդ մաս) նախատեսվել են կարգավորումներ փոստային ծառայության միջոցով գործառույթներ իրականացնելու համար: Այս առումով, հաշվի առնելով Կադաստրի կոմիտեի կողմից որդեգրած էլեկտրոնային ծառայությունների իրականացմանն միտված քաղաքականությունը՝ առաջարկում ենք դիտարկել համապատասխան գործընթացը բացառապես էլեկտրոնային տիրույթում իրականացնելու հնարավորությունը:		
	Ընդունվել է։
Նախագծում կատարվել են համապատասխան փոփոխություներ։

	6.	Նախագծի անցումային դրույթներով ներկայացված կարգավորումները նույնպես խնդրահարույց են՝ կապված դրանց ուժի մեջ մտնելու ժամկետների հետ: Մասնավորպես՝ նախատեսվում է նախագիծը 01.01.2026թ-ից ուժի մեջ մտնելու դրույթ, մինչդեռ նախագծից բխող համապատասխան կարգավորումների (ենթաօրենսդրական իրավական ակտերը) համար սահմանվում է ուժի 01.03.2027-ից կամ 01.07.2027թ-ից ուժի մեջ լինելու դրույթներ:
	Ընդունվել է։
Նախագծում կատարվել են համապատասխան փոփոխություներ։





